
ஸ்வாநுபூ⁴திப்ரகாஶிகா

கௌ³ரீபதிபத³ப⁴ஜநக்ரகசவிலூநைகவிஷயபாஶோऽஹம் ।
தே³ஶிகவரகருணோதி³தபரஜீவாத்மைக்யதத்த்வபோ³தோ⁴ऽஹம் ॥ 1॥
ப்ரஶமிதநிஜமாயோऽஹம் ப்ரக³லிதஜக³தீ³ஶஜீவபே⁴தோ³ऽஹம் ।
ப்ரத்யக³பி⁴ந்நபரோऽஹம் ப்ரவிததஸுக²பூர்ணஸம்விதே³வாஹம் ॥ 2॥
ஸமுத³ஸ்தாஶ்ரமகோऽஹம் வித்⁴வஸ்தாஶேஷவிதி⁴நிஷேதோ⁴ऽஹம் ।
அஸ்தமிதாஹந்தோऽஹம் நிஸ்துலத்³ரு’க்³ரூபவஸ்துமாத்ரோऽஹம் ॥ 3॥
ஸாக்ஷ்யஹமநபேக்ஷோऽஹம் பக்ஷவிபக்ஷாதி³பே⁴த³விது⁴ரோऽஹம் ।
ஸூக்ஷ்மோऽஹமக்ஷரோऽஹம் மோக்ஷாநந்தை³கஸிந்து⁴ரேவாஹம் ॥ 4॥
கூடஸ்த²சேதநோऽஹம் குக்ஷிஸ்தா²நேகலோககலநோऽஹம் ।
ஏகோऽஹமவிகலோऽஹம் கேவலஸந்மாத்ரஸாரபூ⁴தோऽஹம் ॥ 5॥
வேத்³யோऽஹமாக³மாந்தைராத்³யோऽஹம் ஸகலபு⁴வநஹ்ரு’த்³யோऽஹம் ।
விபு⁴ரஹமநவத்³யோऽஹம் ஶுப⁴தரபா⁴வோऽஹமப்ரபே⁴த்³யோऽஹம் ॥ 6॥
ஶுத்³தோ⁴ऽஹமத்³வயோऽஹம் பு³த்³தோ⁴ முக்தோऽஹமத்³பு⁴தாத்மாஹம் ।
ஶோதி⁴தபரதத்த்வோऽஹம் போ³தா⁴நந்தை³கமூர்திரேவாஹம் ॥ 7॥
ஶாந்தோऽஹமாந்தரோऽஹம் ஸந்ததபா⁴தோऽஹமந்தகாரோऽஹம் ।
ஶமிதாந்தத்ரிதயோऽஹம் ஶாஶ்வதவிஜ்ஞாநஸமரஸாத்மாஹம் ॥ 8॥
அஜரோऽஹமவ்யயோऽஹம் நிஜமஹமநிஶம் ஸ்தி²தோऽஹமசலோऽஹம் ।
அவபோ³தை⁴கரஸோऽஹம் கவிவரஸம்ஸேவ்யகேவலாத்மாஹம் ॥ 9॥
நிஸ்த்ரைகு³ண்யபதோ³ऽஹம் நிஷ்க்ரியதா⁴மாஹமப்ரதர்க்யோऽஹம் ।
நிரவயவோऽஹமஜோऽஹம் நிர்மலநிர்வாணமூர்திரேவாஹம் ॥ 10॥
நிரவதி⁴நிஜபோ³தோ⁴ऽஹம் நிருபமநி:ஸீமஸத்த்வமாத்ரோऽஹம் ।
பரமாநந்த³க⁴நோऽஹம் பரஶிவ ஏவாஹமநிஶமப⁴யோऽஹம் ॥ 11॥
இதி ஶ்ரீஸதா³ஶிவேந்த்³ரஸரஸ்வத்யா விரசிதா ஸ்வாநுபூ⁴திப்ரகாஶிகா ஸமாப்தா ।

